
Uttale - Tiltak i vassdrag - Vindafjord og Etne - utviding Bjørgjo kraftverk 

 
Vi viser til høyringsbrev frå NVE, datert 26.06.2026. 
 
 
Bakgrunn 
Noregs vassdrags- og energidirektorat (NVE) har motteke søknad frå Egil Kambo, datert 30.12.2025, 
om løyve etter vassressurslova til utviding av Bjørgjo kraftverk i Vindafjord og Etne kommunar. 
Utvidinga omfattar ei overføring av eit nedbørfelt på 0,7 km2 til Myrkavatnet gjennom ein 630 meter 
lang open kanal. Krokavatnet er planlagd som magasin med reguleringshøgde på 1,5 meter, med 
1meter heving og 0,5 meter senking av vasstanden frå kote 452,5 til kote 454. Til saman gir dette 
auke i årleg kraftproduksjon for Bjørgjo kraftverk på 1,3 GWh. Dette er tilsvarande årsforbruket til 65 
husstandar. 
 
 
Statsforvaltaren si vurdering 
Ettersom omsøkt utviding òg gjeld tiltak innanfor Vestland fylke, vil vi påpeike at Stasforvaltaren i 
Rogaland berre uttalar oss til areala i Rogaland som vil kunne bli påverka av omsøkte tiltak. Vi har 
derfor ikkje vurdert planane om ny overføring til Myrkavatnet frå sør/søraut og nytt elvelaup i 
samband med dette. 
 
Ei regulering av Krokavatnet vil føre til endring av vassføring i utløpsbekken frå vatnet. Dette vil få 
konsekvensar for den raudlista naturtypen elvevassmassar (NT). Søknaden opplyser om at det vil bli 
etablert ein dam ved utløpet av vatnet, som skal bli utstyrt med ei reguleringsluke bygd inn i eit 
lukehus. Vidare står det at vatnet blir sleppt naturleg ned i eksisterande bekkeløp og at det blir 
sleppt minstevassføring tilsvarande alminneleg lågvassføring. Det finst stasjonær aure i Krokavatnet. 
Søknaden viser til at det er dårlege gytemoglegheiter i dei tre innløpsbekkane til vatnet grunna låg 
vassføring og dels bratt fall ned mot vatnet. Statsforvaltaren saknar ei skildring av bruken av 
utløpsbekken som gytebekk og om etablering av lukeanordning vanskeleggjer vandringstilhøva for 
fisk mellom utløpsbekken og vatnet. Dersom utløpsbekken i praksis er einaste gytebekk for fisken i 
Krokavatnet, saknar vi ei vurdering av om fastsett minstevassføring og valt løysing for lukeanordning 
i tilstrekkeleg grad sikrar fiskevandring og gytetilhøva.  

Dersom NVE vel å gi konsesjon til ei utviding av Bjørgjo kraftverk, er det viktig at ein unngår inngrep i 
myrområde og set vilkår om naturleg revegetering med bruk av stadlege massar. Det må òg stillast 
krav om avbøtande tiltak slik at ein unngår avrenning til vassdrag i anleggsperioden. På bakgrunn av 
eit rikt fugleliv i området, bør NVE òg vurdere å avgrense støyande aktivitet og unngå uttak av 
vegetasjon i hekketid.  

fagleder natur 

  
 
Annette Fosså 
seniorrådgiver 

 
 
Dokumentet er elektronisk godkjent 
 
 
 
 
Kopi til: 

Rogaland fylkeskommune Postboks 130 4001 Stavanger 
Vindafjord kommune Rådhusplassen 1 5580 Ølen 

 
 
 


	Uttale - Tiltak i vassdrag - Vindafjord og Etne - utviding Bjørgjo kraftverk

